
Jamiyat va uning ijtimoiy sohasi haqidagi fikrlar koʻplab nazariyotchi sotsiologlar tomonidan 
rivojlantirilgan. Bunda qarashlar odatda “klassik sotsiologik nazariyalar – modernistik sotsiologik 
nazariyalar – postmodernistik sotsiologik nazariyalar” koʻrinishida boʻlib, ular davriy rivojlanish 
natijasida oʻz mohiyatini oʻzgartirib borgan [4]. 

Umuman olganda, jamiyatning dinamik rivojlanib borishi holatini oʻzida aks ettiruvchi 
nazariyalarni besh avlodga ajratish mumkin boʻlib, bu nazariyalarga besh turdagi sotsiologik 
paradigmalar mos keladi: 1) evolyutsion – chiziqli nazariya va unga mos keluvchi pozitivistik 
paradigma; 2) sotsial hodisalarning ehtimoliyligiga asoslangan nazariya va unga mos keluvchi 
interpretativ paradigma; 3) jamiyat rivojlanishini noaniq fluktasiyalar (P. Sorokin), kuchaygan 
differentsiatsiya (T. Parsons) va sotsial ambivalentlik kabi jihatlarni oʻzida mujassamlashtirgan 
nazariyalar va ularga muvofiq keluvchi – integral paradigma; 4) oʻzida individual refleksivlik va 
institutsionallik kabi jihatlarni mujassamlashtirgan zamonaviy jamiyatni tahlil etuvchi nazariya va 
unga muvofiq keluvchi refleksiv paradigma [3; 110-128]. 

Hozirgi kunda jamiyatning strukturasi va uning taraqqiyoti masalasini yoritishga qaratilgan 
nazariyalarning beshinchi avlodi shakllangan boʻlib, ularning quyidagi klassifikatsiyasini keltirish 
mumkin: a) konfliktologik yondashuv; b) sotsial differentsiatsiya yondashuvi; tarmoq nazariyasi 
(R.Bert); c) jamiyatning atomistik nazariyasi; d) simvolik interaksionizm; e) dialektik paradigma; f) 
individualizm va xolizm. 

XXI asrning boshlarida koʻplab sotsiologik nazariyalar globallashuv taʼsirida yangi 
mazmunga ega boʻla boshladi. Shiddat bilan rivojlanayotgan jarayonlar jamiyat haqidagi klassik 
hisoblangan nazariyalarga ham muhim oʻzgartirishlar va toʻldirishlar kiritishni zaruriyatga aylantirdi. 
Umuman olganda, globallashuv va informatsion texnologiyalar inqilobi kabi universal jarayonlarni 
tahlil qilish va ularning taʼsir doirasini anglab yetish jamiyat haqidagi sotsiologik nazariyalarning 
metodologik asoslarini takror koʻrib chiqishni talab etmoqda. Zamonaviy sotsiologiyada bu klassik 
sotsiologik nazariyalarni qaytadan koʻrib chiqish bilan chambarchas bogʻliqdir. 

Shu oʻrinda taʼkidlash kerakki, zamonaviy sotsiologik nazariyalar doirasida metodologik 
tadqiqotlar fundamental xarakterga ega boʻlib, umumiy bir jihat, yaʼni muammoli vaziyatni anglash 
va kelajakda yuz berishi mumkin boʻlgan voqea va hodisalarni tashhislash bilan belgilanadi. Aynan 
mana shu jihat universallik tamoyili deb ataladi. Universalizm oʻz vaqtida sotsiologik tadqiqotlar 
asosi sifatida butun klassik va postklassik bosqichlar uchun xos edi. Klassik va postklassik 
sotsiologiya uchun asosiy tahlil obyekti rivojlanishning u yoki bu bosqichida turgan alohida va 
cheklangan jamiyat hisoblanar edi. Keng miqyosli jarayonlarni boshdan kechirayotgan jamiyatdagi 
barcha jarayonlar bir xil fundamental xususiyatlarga ega boʻlishi lozim edi. Bunda sotsial-tarixiy 
jarayonlarni universal tushunish andozasi sifatida Gʻarb jamiyati va “Shimoliy Atlantika makoni”da 
yuz beradigan oʻzgarishlar olinar edi. Qisqacha qilib aytganda, universalizm asosan Gʻarb jamiyatlari 
va davlatlarining vujudga kelishi va rivojlanishi jarayonining kontseptualizatsiyasiga asoslanar edi 
(sotsial evolyutsionizm va keyinchalik sotsial modernizm nazariyasi gʻoyalari). 

XXІ asr boshiga kelib vaziyat tubdan oʻzgardi. Bugungi kunda sotsiologiyadagi ilmiy 
tasavvurlar va tadqiqotlar globallashuv gʻoyasi bilan bogʻliqdir. “Global sotsiologiya – deb yozadi 
Ternborn, – universalizmdan shu asosga koʻra farqlanadiki, u barcha uchun umumiy deb 
hisoblanadigan ehtimolli gʻoyaga emas, balki global variativlik, aloqadorlik va 
interkommunikatsiyaga asoslanadi” [5;50]. Darhaqiqat, global sotsiologiyada dunyo insoniyatning 
shunchaki evolyutsiyasi va modernizatsiyasi emas, balki oʻzaro aloqadorlikka ega turli xil sotsial va 
madaniy tizimlarning strukturaviy majmuasi sifatida tushuniladi. 
Global sotsiologiya shu maʼnoda jamiyatning milliyligi va “Shimoliy Atlantika makoni” bilangina 
cheklanmay, ulkan global sotsial makon tendentsiyasiga eʼtiborni qaratadi. Aytish mumkinki, 
zamonaviy sotsiologiyada universalizm prinsipidan globalizm prinsipi tomon metodologik siljish yuz 
bermoqda. 

Yuqorida taʼkidlab oʻtganimizdek, XXI asr sotsiologiya fani diqqat markazida boʻlib 
kelayotgan jamiyat, uning strukturasi, uning sohalari rivojlanishi mexanizmlarini oʻrganish yangi 
konseptsiyalar, yondashuvlar va nazariyalar asosida istiqbolga erishadi. Bugungi dunyoning 
oʻzgaruvchanligi unda kechayotgan sotsial munosabat va jarayonlarning globalizatsiya hodisasi 

bosimi ostida oʻzgarishi, jamiyatlarning oʻz lokalligini yoʻqotayotganligi va eng asosiysi – biz 
yashayotgan jamiyatning transformatsiyalashuvi bilan bogʻliqdir. 

Shu maʼnoda jamiyatning iqtisodiy, siyosiy, maʼnaviy va sotsial sohasiga oid tadqiqotlar oʻz 
mohiyatiga koʻra bevosita jamiyatni tadqiq etish bilan bogʻliqdir. Aytish mumkinki, ular orasida 
ijtimoiy soha sotsiumning yadrosi va oʻzagi hisoblanadi. Aynan mana shu yadro jamiyatning 
mavjudligi, yashash davomiyligi, oʻzgaruvchanligi va taraqqiyotini belgilab beradi. 

Birinchidan, “ijtimoiy soha”ni kategoriya sifatida kiritish jamiyatni bir butunlik sifatida olib 
qarash nuqtai nazarining rivojlanishida muhim ahamiyat kasb etadi. Bunda ijtimoiy soha oʻzaro 
taʼsirlanayotgan turli sohalarning funksiyalari uchun oʻzaro toʻldiruvchalik funksiyasini ham 
bajarishi muhimdir. Masalan, jamiyatning iqtisodiy sohasi aholining moddiy boyliklarni yaratish, 
taqsimlash va isteʼmol qilish kabi ijtimoiy zaruriyatidan kelib chiqadi va mana shu maqsadlarga mos 
boʻlgan ijtimoiy infrastrukturani shakllantiradi. Ijtimoiy soha oʻzining xususiy infrastrukturasiga (uy-
joy, sogʻliqni saqlash, taʼlim muassasalari va b.) asoslangan holda mehnat resurslarini takror ishlab 
chiqaradi, u yoki bu sotsial subyektlarning isteʼmolchilik faoliyatini tartibga soladi, ularning ijodiy 
potensialini amalga oshirishlari, shaxs sifatida namoyon etishlari uchun shart-sharoit yaratadi. 
Analogik tarzda ijtimoiy sohani jamiyatning boshqa sohalari, jumladan, siyosiy, maʼnaviy-madaniy 
sohalar bilan funktsional oʻzaro aloqadorligida ham koʻrish mumkin. 

Ikkinchidan, ijtimoiy sohani jamiyat hayotining boshqa sohalari bilan birgalikda olib qarash 
evristik samaradorlikka ega boʻlib, bunday yondashuv asosida jamiyatni tushunish inson, oila, 
guruhlar va aholining turli qatlamlari tomonidan takror ishlab chiqarish jarayonini va uning 
natijalarini bir butun holda baholashga, turli sotsial institutlar faoliyatining samaradorligini tahlil 
qilishga yordam beradi. Nihoyat, ijtimoiy sohani faqat konkret oʻrganish kontekstida emas, balki 
boshqa sohalar bilan oʻzaro aloqadorligida ham tahlil etish zarur. Ijtimoiy sohani keng ijtimoiy 
mazmunda tadqiq etish jamiyat hayotining ijtimoiy sohasini oʻrganish jarayonini detallashtirishga, 
ijtimoiy sohaning har bir elementining ahamiyatini anglashga, kishilarning ijtimoiy hayotining ichki 
mehanizmlarini ochishga yordam beradi. 
Uchinchidan, adabiyotlarda “ijtimoiy soha”ning sinonimlari sifatida “jamiyatning ijtimoiy hayoti”, 
“sotsial fazo”, “sotsial maydon” kabi tushunchalar qoʻllaniladi. Boshqa kategoriyalar singari 
“ijtimoiy soha” ham koʻp maʼnoli jihatga egadir. Biroq, bu tushunchaning mohiyatini tashkil etuvchi 
barqaror yadro mavjud boʻlib, bu uning kategorial mazmunini ifodalaydi. Shu sababli ijtimoiy 
sohaning strukturasini, mazmun va mohiyatini ifodalashda toʻplangan empirik va nazariy sotsiologik 
materiallarni hisobga olish qatʼiy zaruriyat hisoblanadi. 

Toʻrtinchidan, ishlab chiqarish jamiyat hayotining barcha jabhalarini oʻz ichiga oladi va 
ijtimoiy soha tuzilmalari, ijtimoiy institutlar, ijtimoiy norma va qadriyatlarning konkret ijtimoiy-
iqtisodiy tizim doirasida uzluksiz amal qilishida namoyon boʻladi. Mazkur taʼrif balki ijtimoiy sohani 
ijtimoiy jabhalar majmui sifatidagina emas, ijtimoiy makon doirasida ijtimoiy-iqtisodiy munosabatlar 
va aloqalar tizimi sifatida koʻrishga ham imkon beradi. Shuning uchun ham mazkur tadqiqotda iqtisod 
va ijtimoiy soha rivojining oʻzaro aloqadorligiga birmuncha eʼtibor qaratiladiki, bu insonlarning ikki 
xil xarakterdagi – bir vaqtning oʻzida ham iqtisodiy munosabatlar, ham ijtimoiy munosabatlar 
subyekti sifatidagi xususiyati bilan asoslanadi. Zero, iqtisod va ijtimoiy sohaning ichki birligini 
aniqlash mazkur sohalardagi muammolarni hal etishda muhim ahamiyat kasb etadi. Chunki bunday 
yondashuv zamonaviy ijtimoiy soha rivojining bir tomondan sharti hisoblansa, boshqa tomondan 
iqtisodiy taraqqiyot natijasi va iqtisodiy samaradorlik va ijtimoiy adolatning optimal mutanosibligiga 
erishish zaruratini nazarda tutadi. 

Beshinchidan, hozirda insonga munosib hayot tarzini taʼminlaydigan sharoitlar yaratishga 
jiddiy eʼtibor qaratilmoqda. Aynan shu sababli inson kapitali sifatiga taʼsiri va iqtisodiy 
jarayonlarning ijtimoiy barqarorligini taʼminlovchi ijtimoiy soha roli va ahamiyatiga eʼtibor 
ortmoqda. Shu nuqtai nazardan qaraganda, inson kapitalini qayta ishlab chiqish – iqtisodiy va ijtimoiy 
jarayonlar birligi, iqtisod va ijtimoiy soha taraqqiyoti natijasi boʻlib qolmoqda. Biroq, bugungi kunda 
ijtimoiy sohadagi baʼzi institutsional cheklovlar ham kuzatilmoqda. Bunday holat anʼanaviy tafakkur 
tarzi, amalga oshirilayotgan maqsadlar, huquqlar va kafolatlar oʻrtasidagi nomutanosiblik, rasmiy va 
norasmiy norma va qoidalarning oʻzaro qarama-qarshiligi sababli yuzga kelmoqda. Aynan shu 

muammoli masalalarni hal etish maqsadida bir vaqtning oʻzida ham ijtimoiy, ham iqtisodiy 
muvozanatga erishish, jamiyatda uzoq muddatli ijtimoiy barqarorlikni qaror toptirishga doir 
tavsiyalar ishlab chiqish zarur. 

Oltinchidan, bugungi kunda aholi turmush sifatini oshirishning integratsiyalashgan 
innovatsion modelini ishlab chiqish, uning ijtimoiy soha va sifatli hayotning tarkibiy qismini tashkil 
qiladigan funktsional komplekslar, ularning oʻzaro aloqadorligini shakllantirishga asoslanadigan 
mexanizmini yaratish, bunda alohida funktsional komplekslar elementlari harakatini va diqqatini 
ijtimoiy tuzilmalar rivojiga qaratish ham dolzarb muammolar sirasiga kiradi. 

Yettinchidan, ijtimoiy soha davlatning ijtimoiy siyosati asosida rivojlanib boradi. Shuning 
uchun ham ijtimoiy siyosat mohiyatan subsidar masʼuliyat tamoyilining amalga oshirilishi, yaʼni 
ijtimoiy davlatning siyosiy imkoniyatlari individning oʻzi va oilasi oldidagi masʼuliyatini amalga 
oshirish bilan bogʻliq holda namoyon boʻladi. Shuningdek, ijtimoiy davlat moddiy boyliklarning teng 
taqsimlanishiga erishishda muhim subyekt boʻlib qolaveradi. Bunday yondashuv davlat resurslari 
hisobiga aholining turmushini yaxshilash darajasini qoʻllab-quvvatlashga asoslanadi. Biroq, biz 
yolgʻiz bunday yondashuvlarning hech biri mamlakat ijtimoiy-iqtisodiy hayotini mustahkamlash va 
samarali islohotlarni amalga oshirishga imkon beradi deb hisoblamaymiz. Avvalo, barqaror iqtisodiy 
taraqqiyot ommaviy oʻrta sinfning samarali faoliyati asosida amalga oshiriladi. Shu bilan birga, 
hozirgi murakkab jahon iqtisodiy munosabatlari sharoitida aholining daromadini oshirish, yangi ish 
joylarini yaratish, mustaqil tadbirkorlik va fuqarolarning mehnat faoliyatini yaxshilash va faolligini 
oshirish, oylik maoshni qayta taqsimlash va uni nazorat qilib borish, ijtimoiy yordam, nafaqa 
taʼminoti, sogʻliqni saqlash, taʼlim sohalarini isloh qilish muammoli masalalardan boʻlib qolaveradi. 

Sakkizinchidan, ijtimoiy sohada davlat, biznes va fuqarolik jamiyati oʻrtasida ijtimoiy 
hamkorlikni amalga oshirishda masʼuliyat taqsimlanishi mexanizmi orqali institutsional 
oʻzgarishlarning mazmun-mohiyatini ochib berish mazkur sohadagi aksariyat muammoli masalalarni 
hal qilish imkonini beradi. 

Tahlillar shuni koʻrsatadiki, ijtimoiy sohaning predmeti bir tomondan uning u yoki bu 
aspektini tashkil etsa, ikkinchi tomondan sotsiallikning soha sifatida vujudga kelishi, rivojlanishi, 
jamiyatning boshqa sohalari, yaʼni iqtisodiy, siyosiy va maʼnaviy sohalari bilan oʻzaro aloqadorligini 
tashkil etadi [1; 117-121]. 

Hozirgi davr ijtimoiy soha muammolarini oʻrganishdagi asosiy zaif tomon shundaki, asosiy 
tushunchalar, yaʼni “ijtimoiy soha”, “ijtimoiy infrastruktura”, “sotsiomadaniy soha” atamalarini 
aniqlashda va qoʻllashda chalkashliklar mavjud. Aslida “ijtimoiy soha” deganda insonni yaxlit ishlab 
chiqarish sohasi tushuniladi. Uning asosiy elementlari sifatida quyidagilarni koʻrsatish mumkin: 
ijtimoiy-mehnat sohasi, aholining bandligini taʼminlash sohasi, taʼlim sohasi, sogʻliqni saqlash 
sohasi, ijtimoiy-maishiy soha, ijtimoiy va pensiya sugʻurtasi (taʼminoti) sohasi, aholini ijtimoiy 
himoya qilish sohasi, ijtimoiy-madaniy soha, yoshlar bilan ishlash sohasi, aholi migratsiyasi sohasi 
va boshqalar shular jumlasidandir. Ijtimoiy sohaning asosiy funksiyasi shu maʼnoda insonni ishlab 
chiqarish funksiyasi hisoblanadi. 

Ijtimoiy soha uchun muayyan funktsional yoʻnalganlik xos boʻlishini ham taʼkidlash 
oʻrinlidir. Bu quyi ijtimoiy ehtiyojlarni qondirish yuqori darajadagi ehtiyojlarni qondirish tomon 
yoʻnalganlikda namoyon boʻladi. Bunday yoʻnalganlik muayyan jamiyatda ustuvorlik qiluvchi, yaʼni 
dominant funksiya boʻyicha uning xarakterini baholash mumkin. Rivojlanayotgan mamlakatlarda 
oddiy ishlab chiqarish funksiyasi ustunlik qiladi, ijtimoiy oʻtish davrida boʻlgan mamlakatlarda – 
adaptatsion, rivojlangan mamlakatlarda esa rivojlantiruvchi funksiya ustuvor ahamiyat kasb etadi. 

Социологическое исследование является основным способом получения достоверных 

и обоснованных знаний об обществе как одного из элементов научного прогресса в целом. 
Показательно, что все больше диссертаций в сфере гуманитарных наук, монографии и статьи 
опираются при анализе на данные различных социологических исследований. Одно из 
определений социологическому исследованию дано в следующей формулировке – логически 
последовательные методологические, методические и организационно-технические 
процедуры, связанные между собой единой целью: получить достоверные данные об 

